
Komunikado  

 

Willemstad, 11 novèmber 2026 

 

CBS ta publiká nivel di edukashon di poblashon di Kòrsou aktualisá 

Willemstad, – Ku e publikashon “Education in Curaçao : From Attendance to 
Completion”, Ofisina Sentral di Statistiek (CBS) Kòrsou ta duna un bista di e partisipashon 
na edukashon di poblashon di Kòrsou. E publikashon ta duna informashon entre otro 
tokante e nivel di edukashon mas haltu ku habitantenan di 15 aña i mas a sigui i e nivel di 
edukashon mas haltu ku nan a kompletá. 

Komprondementu di e nivel di edukashon di poblashon ta importante pa desaroyo di plan 
di maneho di edukashon, merkado laboral i ekonomia. E ta mustra kua nivel di edukashon 
ta wòrdu representá den poblashon i ta yuda identifiká desaroyonan i puntonan di 
atenshon relashoná ku edukashon i formashon. 

E publikashon ta basá riba datonan di Enkuesta Sosial 2025, un investigashon di CBS ku a 
tuma lugá entre sèptèmber i novèmber 2025 bou di mas o ménos 3.100 kas. Kaminda ta 
relevante, e resultadonan ta wòrdu kompará ku datonan di e Senso 2023. 

Kiko e resultadonan ta mustra? 

Segun e datonan, e poblashon di Kòrsou di 15 aña i mas ta konsentrá prinsipalmente den e 
nivelnan di edukashon primario, enseñansa profeshonal abou i enseñansa sekundario. 

E resultadonan ta mustra ku 19,1% di e personanan tin enseñansa básiko (FO) komo nan 
nivel di edukashon mas haltu kompletá, mientras ku un 18,1% tin enseñansa profeshonal 
abou (LBO) komo nan nivel mas haltu kompletá. Ademas, 16,3% tin MBO/SBO nivel 2–4 
komo nan nivel di edukashon mas haltu kompletá, i 15,4% tin Mavo/VMBO/VSBO òf un 
otro forma di enseñansa sekundario komparabel. 

Na e nivelnan di edukashon mas haltu, e porshentahenan ta mas abou. Personanan ku tin 
un diploma di bachelor di HBO/WO komo nan nivel di edukashon mas haltu kompletá ta 
representá 11,9 porshento di poblashon. Banda di esaki, 6,1 porshento a kompletá un 
diploma di master di HBO/WO i 0,1 porshento a alkansá un PhD (doktorado). 

E distribushon aki ta duna un bista di e nivel di edukashon mas haltu alkansá pa e 
poblashon i ta forma un base importante pa mas análisis di e desaroyo di edukashon na 
Kòrsou. 

Enseñansa ku un persona a sigui no ta nesesariamente meskos ku e nivel di 
enseñansa ku e persona a kompletá. 

E publikashon ta hasi un distinkshon entre e nivel di edukashon mas haltu siguí i e nivel di 
edukashon mas haltu kompletá. 

E nivel di edukashon mas haltu sigui ta referí na e nivel di edukashon mas haltu na kua un 
persona a partisipá, sin importá si el a kompletá e estudio òf nò. E nivel di edukashon mas 
haltu kompletá ta referí na e nivel di edukashon mas haltu ku un persona a finalisá 
eksitosamente. 

E distinshon aki ta importante. Por ehèmpel, un persona por a sigui un estudio na nivel di 
HBO, pero no a komplet’é. Den e kaso ei, e nivel di edukashon mas haltu siguí ta HBO, 
mientras ku e nivel di edukashon mas haltu kompletá por ta un nivel mas abou. 

Komparashon ku Karibe Hulandes 

E publikashon ta inkluí tambe komparashonnan di e nivel di edukashon na Kòrsou ku 
Karibe Hulandes i ku paisnan ku ta miembro di Organisashon pa Kooperashon i Desaroyo 
Ekonómiko (OECD/OESO). E komparashonnan aki ta duna un bista di e posishon di Kòrsou 
den relashon ku otro paisnan i teritorio. 

E publikashon kompleto, Education in Curaçao: From Attendance to Completion, ta 
aksesibel via e website di CBS Kòrsou: www.cbs.cw/education 

Nota: Pa un bista di tur abreviashon di e nivelnan di edukashon na Kòrsou i nan respektivo 
splikashon, bishitá www.cbs.cw/ondewijsniveau-op-curacao. 

Afkorting Onderwijsniveau 
FO Funderend Onderwijs 
LBO Laag Beroepsonderwijs 

VMBO 
Voorbereidend Middelbaar 
Beroepsonderwijs 

VSBO Voorbereidend Secudair Beroepsonderwijs 

MAVO 
Middelbaar Algemeen Voortgezet 
Onderwijs 

HAVO Hoger Algemeen Voortgezet Onderwijs 

VWO 
Voorbereidend Wetenschappelijjk 
Onderwijs 

VSO Voortgezet Speciaal Ondewijs 
HBO Hoger Beroepsonderwijs 
WO Wetenschappelijk Onderwijs 
PhD Doctor of Philosophy 

 


